Vallarfoxgras

· Nýtingarmöguleikar og fóðurgildi

Dagana 10.-12. ágúst 2006 var haldin alþjóðleg ráðstefna um vallarfoxgras á Akureyri. Þarna voru komnir saman helstu sérfræðingar heims frá Norðurlöndunum, Kanada og Litháen. Ráðstefnan var fróðleg og yfirgripsmikil og tók í raun á flestum þeim þáttum sem tengjast vallarfoxgrasinu. Hér á eftir er ætlunin að fjalla um nokkur helstu atriðin sem komu fram á ráðstefnunni.

Nýtt íslenskt yrki að koma á markaðinn
Í Svíþjóð er nú verið að rækta upp yrki sem ber nafnið Snorri. Það verður tilbúið til fræsöfnunar nú í haust og á því að koma á markaðinn næsta vor. Yrkið er búið að vera í tilraunum bæði hér á Íslandi og eins líka í Noregi, Svíþjóð og Finnlandi. Aðaleinkenni yrkisins er mikill stöðugleiki í uppskeru eftir ólíkum svæðum. Hér á landi svipar vexti þess mjög til Vega, sem hefur verið hér á markaðnum í stuttan tíma. Aðall þess hefur verið að það er uppskerumikið og gefur meiri endurvöxt en önnur vetrarþolin yrki sem hafa verið hér á markaðnum.

Áhrifaþættir á endingu og vöxt

Kostir vallarfoxgrassins hafa falist í mikilli uppskeru í fyrsta slætti, það er býsna vetrarþolið, með mikinn lystugleika og einnig fóðurgildi ef það er slegið snemma. Ókostir þess eru aftur á móti lítill endurvöxtur og misjöfn ending en það eru einmitt þættirnir sem vísindamennirnir eru að glíma við í dag.

Endurvöxtur um miðjan ágúst á 5 ára gömlu vallarfoxtúni, 1.sláttur var 4.júlí

1) Köfnunarefnisáburðargjöf og sláttutími

Tilraunir hafa sýnt að með því að skipta áburðargjöfinni, þ.e. að bera á milli slátta er hægt að ná fram meiri endurvexti. Aftur á móti kemur það niður á endingunni því að þá eykst samkeppnin við aðrar grastegundir og vallarfoxgrasið hverfur fyrr úr túninu. Rannsóknir hafa sýnt að þéttni vallarfoxgrassins minnkar um 1,7% fyrir hverja þá viku sem slætti er flýtt. Með því að skipta áburðargjöf og bera á milli slátta eykst rýrnunin til viðbótar um 5% á ári.

Vöxtur vallarfoxgrassins hættir yfirleitt snemma á haustin og þá virðist geta rótanna til að taka upp næringarefni snarminnka, ólíkt því sem gerist hjá öðrum grösum. Því er varhugavert að bera kúamykju á vallarfoxgrastún seint á haustin þegar næringarefnaupptaka rótanna er nær engin. Eins er það einkenni vallarfoxgrassins að það fer ekki af stað á vorin fyrr en það hefur fengið áburðargjöf. Því hefur tímasetning áburðargjafar að vori mikil áhrif á vöxt vallarfoxgrassins á komandi sumri.

2) Yrki

Endurvöxtur yrkja er mismunandi. Vega gefur t.a.m. meiri endurvöxt en önnur eldri yrki sem hafa verið hér á markaðnum. Aftur á móti virðist ending þess vera að einhverju leyti lakari. Málið er í raun ekki einfalt en vallarfoxgrasið er erfðafræðlega séð flókin planta og talað er um að það geti tekið allt upp í 20 ár að rækta upp nýtt yrki.

Fóðurgildi

Hve hratt meltanleikinn fellur stjórnast af ýmsum umhverfisþáttum. Hitastigið skiptir þar mestu máli. Í heitu loftslagi fellur meltanleikinn hraðar en í köldu loftslagi. Þetta skýrir það að meltanleiki vallarfoxgrassins fellur yfirleitt hraðar á suðurlandi en á norðurlandi. Magn sólarljóss hefur einhver áhrif, sérstaklega á endurvöxtinn. Magn köfnunarefnisáburðargjafar hefur reynst hafa lítilsháttar og breytileg áhrif á meltanleikafallið. 

Meltanleiki plöntunnar ræðst fyrst og fremst af samsetningu frumuveggja plöntunnar. Eftir því sem líður á vaxtartímann breytist samsetningin og meltanleikinn minnkar. Munur getur verið á milli yrkja hvernig þessi samsetning breytist og eru vísindamenn að reyna að rækta fram yrki með æskilega samsetningu á frumuvegg þannig að meltanleikinn muni falla hægar með tíma.

Á Möðruvöllum hafa verið gerðar tilraunir á því hvernig þroskastig vallarfoxgrassins hefur áhrif á meltanleika og verkun þess og fóðurinntöku og nyt kúa. Gerður var samanburður á þremur mismunandi sláttutímum (7. júlí, 16. júlí og 26. júlí) þar sem kom í ljós að sjálfviljugt át kúnna breytist ótrúlega mikið eftir þroskastigi grassins. Á þessum tíma kom í ljós að sjálfviljugt át kúnna minnkaði um 0,384 kg þurrefni um hvern dag sem sláttur á vallarfoxgrasinu seinkaði. 

Í hnotskurn

Vallarfoxgrasið hentar misjafnlega eftir því um hvaða búfjártegund er um að ræða.

1) Mjólkurkýr

Vallarfoxgrasið er afbragðs fóður fyrir mjólkurkýr ef það er slegið fyrir skrið. Handa mjólkandi kúm er mælt með því að slá það nógu snemma (vel fyrir skrið) þannig að það hafi góðan tíma fyrir endurvöxtinn. Þá er hægt að ná miklum heygæðum og ágætis heildarheymagni líka. Ekki er hægt að mæla með því að það sé slegið um eða eftir skrið en þá er plantan hvað viðkvæmust og það tekur hana oftan langan tíma að komast af stað aftur, sem leiðir til lítils endurvaxtar. Mikilvægt er að seinni slátturinn sé ekki mjög seint að sumri því vallarfoxgrasið þarf góðan tíma að hausti til að undirbúa sig fyrir veturinn. Ef það er slegið seint að hausti kemur það fljótt niður á endingu þess.

2) Sauðfé

Vallarfoxgrasið hentar að mörgu leyti ekki vel sauðfjárbúskap. Þó er talið mikilvægt að sauðfjárbændur eigi eitthvað af vallarfoxgrastúnum sem væru þá fyrst og fremst notuð til sláttar. Beit sauðfjár á vallarfoxgras kemur fljótt niður á endingu þess, sérstaklega þung og langvarandi beit. Vallarsveifgrasið hentar að flestu leyti betur fyrir sauðfjárbændur. Það þolir beit ágætlega og sprettur seint úr sér (þ.e. hefur lítinn punt, það er þó mismunandi eftir yrkjum). Fjölæra rýgresið er líka mjög spennandi þó að lítil reynsla sé komin á það. Að sá blöndu af fjölæru rýgresi og vallarveifgrasi gæti orðið athyglisverð tilraun. Þegar fjölæra rýgresið færi að þynnast myndi vallarsveifgrasið taka við. Yrkið Fylking gæti hentað þarna vel en það hefur lítinn punt og tiltölulega jafna sprettu allt sumarið.

3) Hross

Eiginleikar vallarfoxgrassins henta hrossum ágætlega. Ef það er slegið um tveimur vikum eftir skrið er það orðið kjörið fóður fyrir hross. Þá er það orðið próteinlítið og uppskerumikið. Reyndar er það líka steinefnalítið, sem þyrfti að bæta upp með steinefnagjöf. Og með því að slá það svona seint er bóndinn líka farinn að hámarka endingu þess

